
F’dak il-kwiet ta’ filgħaxija kien iħossu paċi m’Alla, man-natura, u mal-
bhejjem, mal-għasafar, ma’ kulħadd. Mal-ħlejjaq kollha tal-Mulej. U fuq kollox 
kien iħossu sħiħ ġo fih, magħqud miegħu nnifsu. U seta’ joħlom seta’ jaħseb 
u jiftakar b’ebda xkiel. 

Imma darba nħasad waħda sew ...
Kien ġa rahom xi drabi oħra, tlitt irġiel lebsin pulit qed ipassu tul l-għelieqi 

ta’ biswitu u l-ħin kollu jiddiskutu, imbagħad jitilqu bil-vetturi kbar u sbieħ 
bl-istess kwiet illi ġew bih. U stkerrahhom bla ra wiċċhom, bla ma kellu ebda 
ħjiel x’kien qed iseħħ.   

Ftit jiem wara reġgħu ġew ma’ xi ħadd ieħor, bdew ikejlu bir-rutella 
jteftfu fl-iPad xi figuri. Baqa’ m’għarafhomx u kien ċert li ma jafhomx. Imma 
l-preżenza tagħhom beda jħossha ombra kerha.   

Kien wiret din il-għorfa f’nofs sitt sigħan għelieqi m’għand missieru vija 
ċorma bużnanniet. U kienlu kbir id-diżappunt meta f’daqqa ż-żewġ uliedu – 
la issa saru ‘tal-iskola’ – iddeċidew favur għajxien aktar ‘nadif’ u ħafn’inqas 
fatikuż. Kien ġara wkoll li, mhux wisq wara dan, il-bidwi safa’ waħdu għaliex 
martu marret torqod u mir-raqda ma qamitx. Ħiemda bewġet ħabta u sabta 
lejn lok aktar permanenti, lok li kienet temmen fih bl-ispirtu kollu ta’ ġo fiha.

Kos, sibt ruħi nirrifletti, isħaħ minni dawn il-bdiewa, għax jien dal-‘post 
aħħari’ dejjem qistu bil-burdati, daqqa nemmen daqqa le. Post ambigwu/
misterjuż, post reali/fantasjuż, frott il-moħħ l-ewwel biblisti illi bħali xejn ma 

fehmu ż-żewġt itruf eżistenzjali – il-ġenesi u l-apokalissi – u spiċċaw tawhom 
it-tifsira li nagħrfuhom biha llum. 

Imma dal-bidwi ta’ bla skola kien bħal dinu, u bla qatt inkwieta dwaru dal-
misteru rabtu għoqda fi twemminu. U għex bosta snin waħdu qalb l-għelieqi 
fejn fl-iljieli twal stellari kien sikwit iħoss ‘il-qawwa’ tiggwidah mill-ibgħad 
baħħ universali. 

Imma, miskin, dan-nies li ġew bin-notebook u r-rutella bdew iħassrulu 
jiemu. U mal-ewwel gafef għaraf li bdiet riesqa lejn tmiemha dil-ġenna ċkejkna 
tiegħu ... li daqt xi ħmar il-lejl ta’ Babel se jkun ikkakkma miegħu!


